
EL DI’ di MORT 

 

Quand riva ‘l dì di Mort, a la mia età, 

Me vegn dent ona gran nostalgia 

A pensà a tuti quei che m’han lassà. 

Che voeuja de brascià su la mia mama e ‘l me papà 

E parent e amis: quanti ghe n’ho de Là! 

Tanti che a brasciai tucc a vun a vun 

Senza lassà indré propi nessun 

Sarà minga assé tuta l’eternità! 

 
Quel che cunta, adess, l’è de minga desmentegai 

E pregà per lor, che lor preghen per i noster guai. 

 
A pensag sora l’è propi bel 

Che in no inscì distant la Tera  e ‘l Ciel. 

Da quand l’è vegnu el bon Gesù 

Sem tucc insema, se tacà a Lu 

‘Na roba sola che nient po separà 

Nanca la mort: domà i noster pecà. 

 
Ma mi g’ho on segret e ‘l tegni a ment 

Per quand rivarà anca  per mi quel gran moment: 

De fa come quel balos del bon ladron 

Che ‘l riconosceva de ves on poc de bon 

Ma giust in temp l’ha dì ona parola, 

Come on boff, on sospir, ‘na volta sola: 

“Recordes de mi, quand Te sarè rivàa 

A casa Tua, tacà al To Papà!” 

E Lu ‘l g’ha rispondù  cont’ona parola 

Che a sentila me toca ‘l coeur, intant ch’el dis: 

“Incoeu te saret con Mi in Paradis!” 

 
Alora: se vun el viv con fed e ‘sta speranza dent 

El Paradis l’è giamò chi, mia cara gent!  

 

da Don Arnaldo 


